
 

 

 

UMSÖGN RAUÐA KROSSINS Á ÍSLANDI 

um 

 frumvarp til nýrra heildarlaga um almannavarnir  

157. löggjafarþing 2025–2026. Þingskjal 396 — 287. mál 

 

Rauði krossinn á Íslandi er leiðandi félag á sviði mannúðarmála á Íslandi. Starf 
félagsins grundvallast á sjálfboðinni þjónustu. Félagið virkjar fólk til að vera 
hreyfiafl jákvæðra breytinga og stendur vörð um rétt og ákvarðanir fólks til að ná 
fram jákvæðum breytingum fyrir sig og samfélög sín. Rauði krossinn veitir þeim 
sérstaklega stuðning sem búa við erfiða stöðu og jaðarsetningu í samfélaginu.  

Félagið byggir starf sitt á grunngildum Rauða krossins og Rauða hálfmánans og 
heimsmarkmiðum Sameinuðu þjóðanna um sjálfbæra þróun. Stefna félagsins er 
leiðarvísir fyrir allt félagið til að tryggja raunveruleg áhrif og árangur.  

Rauði krossinn veitir stjórnvöldum stoðþjónustu skv. lögum nr. 115/2014.  Félagið 
hefur verið burðarás í hjálparliði almannavarna í meira en hálfa öld ásamt 
Slysavarnafélaginu Landsbjörg. Félögin hafa allan þann tíma átt formlegt 
samkomulag við stjórnvöld þar sem skyldur félaganna eru útlistaðar. 

I. Almennar athugasemdir 

Rauði krossinn telur frumvarpið í heild sinni vera til bóta og að þær 
meginbreytingar sem koma fram í því endurspegli hvernig almannavarnir starfa 
í raun. Þá skýrir það að miklu leyti þætti sem eru ekki nægilega skýrir í núgildandi 
lögum, s.s. hlutverk almannavarnanefnda og sveitarfélaga. Þá er það fyrirkomulag 
við rýni aðgerða sem lagt er til í frumvarpinu til bóta. Ákvæði um endurreisn 
annars vegar og móttöku alþjóðlegs hjálparliðs á neyðartímum hins vegar eru 
sömuleiðis til bóta. 

II. Athugasemdir við einstaka greinar frumvarpsins 
 

11. gr.  

Í núverandi lögum er kveðið á um almannavarna- og öryggismálaráð og stjórn 
Samhæfingar- og stjórnstöðvar almannavarna. Hvorugur vettvangur hefur haft 
nægilega skýrt hlutverk frá því að lögin voru sett. Almannavarna- og 
öryggismálaráð er sjaldan kallað saman og stjórn Samhæfingarstöðvar getur varla 
kallast stjórn í nokkru tilliti.   



 

Félagið telur að tilkoma samráðshóps ríkislögreglustjóra sé skynsamlegri nálgun. 
Hlutverk hópsins og ábyrgðarsvið er nægilega skýrt, t.d. það mikilvæga hlutverk 
að geta kallað eftir ytri rýni ef þörf krefur.  

Mikilvægt er að fulltrúar þeirra aðila sem mynda hópinn séu skipaðir til langs 
tíma, svo skapa megi festu og formlegheit um störf hans.  

12. gr.  

Félagið telur til bóta að meginreglan verði sú að í hverju lögregluumdæmi verði 
einungis ein almannavarnanefnd, enda skapast þá samræmi við aðra aðila 
almannavarna, þ.m.t. aðgerðastjórn, lögregluumdæmi og viðbragðsaðila, auk þess 
sem yfirsýn ætti að aukast. Skipulag almannavarna í héraði fylgir 
lögregluumdæmum, þ.m.t. aðgerðastjórnir. 

18. gr.  

Félagið fagnar því að hlutverk sveitarfélaga sé betur skilgreint í frumvarpinu en í 
gildandi lögum. Sveitarfélög eru órjúfanlegur hluti af skipulagi almannavarna og 
með samþykkt þessa frumvarps yrði hlutverkið síst veigaminna. 

25. gr.  

Hugtakið þjóðarvá birtist nú í fyrsta sinn í frumvarpi að lögum en var fyrir í d-lið 
4. gr. reglugerðar nr. 650/2009 um flokkun almannavarnastiga. Í reglugerðinni 
vísast til umfangs almannavarnaviðbragða en ekki stigs alvarleika, líkt og óvissu-, 
hættu- og neyðarstig vísa til.  

Félagið telur til bóta að þjóðarvá sé nú endurskilgreind sem hæsta stig alvarleika. 
Á síðustu árum hafa orðið atburðir á Íslandi sem hafa náð langt út fyrir viðbragð 
almannavarna og snerta allt stjórnkerfi ríkis og sveitarfélaga og samfélagið allt. 
Nauðsynlegt er að stjórnvöld geti við slíkar aðstæður lýst yfir þjóðarvá sem tekur 
þá til víðtækara viðbragðs en hin hefðbundnu stig almannavarna. Ákvörðun um 
að lýsa yfir þjóðarvá getur varla legið hjá embættismanni og því fer vel á því að 
forsætisráðherra fari með það umboð, fyrir hönd ríkisstjórnar, enda er með slíkri 
ákvörðun verið að virkja allt stjórnkerfi landsins.  

28. gr.  

Félagið telur til bóta að hlutverk þjónustumiðstöðvar, sem er stofnuð sem 
tímabundinn stuðningur, til að takast á við afleiðingar atviks eða áfalls sé afmarkað 
betur en í gildandi lögum. Ýmis atvik eða áföll geta haft mikil samfélagsleg áhrif, 
hvort sem þau eru af náttúrunnar völdum eða ekki. Mikilvægt er að hlutverk 
ráðuneyta og sveitafélaga er hér gert skýrara og að tímabundinni þjónustumiðstöð 
sé ekki ætlað að taka að sér lögbundin verkefni sveitafélaga, þó henni sé vissulega 
ætlað að styðja við þau til tiltekins tíma, með áherslu á beinan stuðning við fólk 
sem hefur orðið fyrir áhrifum af atburðinum.    

 



 

29. gr.  

Greinin er að mestu samhljóma grein í gildandi lögum, en bætt er við ákvæði um 
að viðbragðsaðili geti óskað eftir því að samhæfingarstöð annist stjórn 
almannavarnaaðgerða vegna tiltekinnar hættu. Rauði krossinn telur að hér sé um 
mikilvægan varnagla að ræða og fagnar ákvæðinu. Þekkt dæmi eru um að einn 
eða fleiri viðbragðsaðilar hafi sinnt víðtæku viðbragði vegna tiltekinna atburða 
sem hefðu átt að uppfylla öll skilyrði þess að kerfi almannavarna hefði átt að 
virkjast. Dæmi eru um að slíkum beiðnum hafi verið hafnað í héraði.  

30. gr.  

Aðgreining ábyrgðar aðgerðastjórnar annars vegar og vettvangsstjóra hins vegar 
hefur almennt legið ljós fyrir í gegnum tíðina. Vettvangsstjóri kemur sér jafnan 
fyrir í tímabundinni aðstöðu nálægt vettvangi og hefur yfirumsjón með 
björgunarstörfum meðan þau fara fram. Aðstaða miðast jafnan við stjórnstöðvar- 
eða lögreglubifreið. Á síðustu árum hefur færst í aukana að vettvangsstjórnir starfi 
um lengri hríð í fullbúnum stjórnstöðvum. Dæmi eru um að verkaskipting milli 
vettvangsstjórnar og aðgerðastjórnar hafi orðið óskýr við slíkar aðstæður og 
vettvangsstjórnir að einhverju leyti tekið að sér hlutverk aðgerðastjórna. Ekki er 
að sjá að þessi grein aðgreini ábyrgðarsvið aðgerða- og vettvangsstjórnar með 
fullnægjandi hætti. Þessi grein þyrfti að skoðast vandlega. 

32. gr. 

Ýmsir aðilar sem koma að viðbrögðum við áföllum starfrækja einhvers konar 
neyðar- eða viðbragðsstjórnir, sem ætlað er að samræma viðbrögð viðkomandi 
aðila eða stofnunar. Dæmi: Neyðarstjórnir heilbrigðisstofnana og neyðarstjórnir 
veitufyrirtækja. Í frumvarpinu er hins vegar einn aðili sérstaklega tilgreindur, þ.e. 
neyðarstjórnir sveitarfélaga. Rauði krossinn gerir ekki athugasemd við það en 
telur líklegt að þegar vísað er til viðbragðsáætlana í þessari grein þá sé væntanlega 
um að ræða innri áætlanir sveitarfélaga. Neyðarstjórnir hafa ekki hlutverki að 
gegna í fyrsta viðbragði almannavarna og hafa ekki haft verkskyldur í 
viðbragðsáætlunum almannavarna. 

33. til 36. gr.  

Sviðsábyrgð stofnana sem hafa með náttúruvá, hernaðarógn, sóttvarnir og 
netógnir að gera er í fyrsta sinn viðurkennd í skipulagi almannavarna. Rauði 
krossinn fagnar þessari viðbót og telur hana festa í sessi viðtekið verklag. 

41. gr.  

Félagið telur til bóta að ítrustu ákvarðanir tengdar almannaöryggi séu færðar til 
ráðherra, svo sem ákvarðanir varðandi brottflutning, enda geti slíkar ákvarðanir 
haft veruleg áhrif á almannahag og efnahag landsins. Skoða mætti hvort rétt sé að 
bæta inn ákvæði um varnir gegn okri þegar skyndileg eftirspurn myndast fyrir 
tilteknar vörur eða þjónustu. 



 

42. gr.  

Félagið telur að með þessari grein sé dregið úr óvissu varðandi kostnaðarhlutdeild 
vegna tímabundins húsnæðis fyrir brottflutt fólk.  

Við brottflutning eru jafnan opnaðar fjöldahjálparstöðvar, sem ætlað er að veita 
brottfluttum tafarlaust húsaskjól. Félagið telur rétt að eftirfarandi ákvæði sé bætt 
við greinina:  

Ríkislögreglustjóra er heimilt að fara fram á opnun fjöldahjálparstöðva á 
móttökustað þar sem fólki, sem hefur verið flutt brott af hættusvæði, er veitt 
endurgjaldslaust húsaskjól til skamms tíma eða þangað til önnur úrræði standa því 
til boða. Kostnaður vegna fjöldahjálparstöðva greiðist úr ríkissjóði. Sveitarfélög eða 
ríkið skulu leggja fjöldahjálparstöð til viðeigandi húsnæði án endurgjalds.     

45. gr. – 46. gr. 

Félagið telur mikilvægt að vel sé skilgreint hvernig beiðnir og boð um alþjóðlega 
aðstoð séu meðhöndluð. Félagið telur frumvarpið skýra betur en finna má í 
gildandi lögum hvernig farið er með slíkt og hver hafi heimild til að þiggja eða 
hafna boði um aðstoð. 

Félagið bendir á að mikilvæg undirbúningsvinna hefur farið fram hér á landi, á 
vettvangi ríkislögreglustjóra og ýmissa samstarfsaðila, þ.m.t. Rauða krossins, 
varðandi það sem kallast gistiríkjastuðningur (e: Host Nation Support). 
Nauðsynlegt er að rýna vel hvort orðalagið í frumvarpsdrögunum styðji nægilega 
vel við skipulag og aðferðir sem tengjast gistiríkjastuðningi. 

Við þær breytingar um almannavarnir sem samþykktar voru á 152. löggjafarþingi, 
vorið 2022, var mikilvægum lið sem tengist alþjóðlegri aðstoð bætt í þá grein sem 
fjallar um reglugerðarheimildir:  

Ráðherra er heimilt að setja reglugerð um móttöku erlends hjálparliðs, þ.m.t. um 
tímabundin starfsleyfi fyrir erlent fagfólk, um undanþágur frá ákvæðum laga sem tefja eða 
takmarka möguleika á innflutningi dýra og búnaðar sem nota þarf við hjálparstörf og 
undanþágur frá aðflutningsgjöldum vegna tímabundins innflutnings. 

Félagið telur það afturför að þessa ítarlegu heimild sé ekki að finna í drögum að 
nýjum lögum um almannavarnir. Brottfall hennar gæti tafið t.a.m. tímabundnar 
heimildir heilbrigðisstarfsfólks til að starfa sem slíkt hér á landi í 
almannavarnaástandi, gæti komið í veg fyrir komu leitarhunda og flækt ýmis 
atriði sem varða tollamál og leyfisveitingar fyrir mikilvæg hjálpargögn og 
neyðarbúnað eins og þessu er stillt fram núna í frumvarpinu.  

47. -50. gr.  

Rauði krossinn telur að í þessum greinum sé sviðsábyrgð sveitarfélaga, ríkis og 
annarra sem hafa lögbundnum hlutverkum að gegna betur skilgreind en í gildandi 
lögum varðandi endurreisn. 



 

51. gr.  

Í þessari grein kemur til nýtt ákvæði sem veitir viðbragðsaðilum heimild til að 
kalla eftir rýnifundi, ef þörf er talin á. Félagið telur þetta ákvæði til bóta. 

52. gr.  

Heimild samráðshóps ríkislögreglustjóra til að láta vinna skýrslu um viðbrögð eða 
aðgerðaleysi er mikilvægur varnagli í lögunum. 

 

III. Lokaorð 

Eins og áður hefur komið fram styður félagið framgang frumvarpsins þrátt fyrir 
að hafa athugasemdir við einstaka greinar þess. Stjórnendur félagsins eru 
reiðubúnir að funda með starfsfólki ráðuneytisins til að gera frekari grein fyrir 
afstöðu félagsins til frumvarpsins og einstaka greinum þess, sé þess óskað. 

  


